......./...... FORU AGINDUA, ..............koa, Ogasuneko eta Finantza Politikako kontseilariak emana, Pertsona Fisikoen Errentaren gaineko Zergaren zenbatespen objektiboko araubidea eta Balio Erantsiaren gaineko Zergaren araubide erraztua garatzen dituena 2017. urterako.
Ekainaren 2ko 4/2008 Legegintzako Foru Dekretuaren bidez onetsiriko Pertsona Fisikoen Errentaren gaineko Zergari buruzko Foru Legearen Testu Bateginaren 36. artikuluak eta haren Erregelamenduaren 32. artikuluak eta ondorengoek arautzen dute enpresa txiki eta ertainek eta profesionalek dituzten etekinak zehazteko zenbatespen objektiboaren araubidea.
Bestalde, Balio Erantsiaren gaineko Zergari buruzko abenduaren 30eko 19/1992 Foru Legearen 67. eta 68. artikuluek araubide berezi erraztua arautzen dute eta Zergari buruzko Erregelamenduaren 23. artikuluak eta hurrengoek garatzen.
Arau horiek aurreikusten dute zenbatespen objektiboaren araubidea eta araubide berezi erraztua edo nekazaritza, abeltzaintza eta arrantzako araubide berezia batera eta koordinaturik aplikatuko direla, eta behar den foru aginduak aipatu koordinazio horrek bere baitan hartu behar dituen jarduerak edo jarduera sektoreak zehaztuko ditu eta aplikatzekoak diren ikur, indize edo moduluak eta horiek behar bezala konputatzeko beharrezkoak diren jarraibideak finkatuko.
Foru agindu honen egitura eta urtarrilaren 29ko 8/2016 Foru Aginduarena antzekoak dira. Haren bidez pertsona fisikoen errentaren gaineko zergaren zenbatespen objektiboaren araubidea eta balio erantsiaren gaineko zergaren araubide erraztua garatu ziren 2016. urterako.
Oro har, 2017rako ezarri diren indize eta moduluak ez dira batere handitu iazkoen aldean.
I. eranskinean (Nekazaritza, abeltzaintza eta oihangintzako jarduerak), 2 aldaketa erantsi dira. Lehenik, urteko etekina zehazteko jarraibideen 1. atalean, sektoreko araudira egokitu dira Nekazaritzako Politika Bateratutik desaklopatutako laguntza berriak, ordainketa bakarreko araubideko laguntzak ordeztu baitira desaklopatutako laguntza zuzen berriekin, hots: oinarrizko ordainketaren laguntzak, klimarako eta ingurumenerako onuragarriak diren nekazaritzako jardunbideetarako ordainketak, nekazari gazteendako ordainketa, eta, kasua bada, nekazari txikien araubide erraztuaren ordainketa. Bigarrenik, 3.3 atalean, errentan hartutako lurretako laboreen indize zuzentzaileari dagokionez, hura aplikatzeko, subjektu pasiboak kasuan kasuko errenten gaineko atxikipenak egin eta ordaindu beharko ditu, eta zerga araudian ezarritako epeetan eta ereduan egin beharko du errenten zenbatekoei eta atxikipenei buruzko jakinarazpena.
II.I eranskinean (Beste jarduera batzuk), soldatako langilearen kontzeptua batzen da, pertsona fisikoen errentaren gaineko zergako zeinu, indize edo moduluak aplikatzeko jarraibideen 3.1 atalean ezarritako indize zuzentzaileak aplikatzeko. Alde horretatik, ezartzen da a) letrako bigarren baldintza eta b) letrako hirugarren lerroaldekoa etekin garbia zehaztearen ondoriozko soldataren modulu pertsonalaz aritzen direla. 
Bost xedapen gehigarri erantsi dira. Lehendabizikoan, langileen kontratazioa sustatzeko asmoz, baina betiere zerga kostu handiagoak sortu gabe, pertsona fisikoen errentaren gaineko zergaren zenbatespen objektiboaren araubideari dagokionez ezarri da ezen 2017. urtean "soldatako langileak" moduluan, 2016ko moduluarekin alderatuta, igoerarik izan bada, bi moduluen arteko alde positibo horri zero koefizientea aplikatuko zaiola.
Bigarrenean xedatu da jarduera 2017an hasi eta etekin garbia pertsona fisikoen errentaren gaineko zergaren zenbatespen objektiboaren araubidean zehazten duten subjektu pasiboek %60ko murrizketa izanen dutela etekin horretan jarduera hasi duten zergaldian, eta %30 hurrengoan. %70eko murrizketa izanen da bi zergaldietan, baldin eta %33ko desgaitasuna edo handiagoa duten subjektu pasibo desgaituak badira.
Hirugarrenean, Nekazaritzako Politika Bateratutik desakoplatutako laguntzak aldatzearen ondorioz, ordainketa bakarreko araubideko laguntzak desagertu dira, baina aurreko urteetatik kobratzeko dauden zenbatekoak kobratu daitezke. Horri jarraituz, xedapen honen xedea da aurreko urteetako laguntza horien zerga tratamenduari eustea, pertsona fisikoen errentaren gaineko zergan etekin garbia zehazteko, betiere kontuan izanik laguntza horiek eta desakoplatutako laguntza zuzen berriak berdin tratatuko direla.
Laugarrenean, eta aurrekoaren ildotik, Nekazaritzako Politika Bateratutik desakoplatutako laguntza berriak 2016an kobratu direnez gero (oinarrizko ordainketa, klimarako eta ingurumenerako onuragarriak diren nekazaritzako jardunbideetarako ordainketa, nekazari gazteendako ordainketa, eta, kasua bada, nekazari txikien araubide erraztuaren ordainketa) eta 8/2016 Foru Aginduak terminologia egokitu ez duenez gero laguntza berrietara, ezartzen da 2016an kobratutako gisa horretako laguntzei aplikatuko zaiela I. eranskineko urteko etekina zehazteko jarraibideen 1. atalean zehaztutako eskalaren ondoriozko etekin indizea.
Bosgarrenean, %5eko murrizketa jasotzen da 2016. urterako, pertsona fisikoen errentaren gaineko zergaren zenbatespen objektiboaren araubidean etekin garbiaren kalkuluari aplikatzeko, urtarrilaren 29ko 8/2016 Foru Aginduaren I. eta II. eranskinetan jasotako jarduera ekonomiko guztietan.
Horrenbestez,
AGINDU DUT:
1. artikulua. Zenbatespen objektiboaren araubidean eta araubide berezi erraztuan batera sarturiko jarduerak.
1. Pertsona fisikoen errentaren gaineko zergaren zenbatespen objektiboaren araubidea eta balio erantsiaren gaineko zergaren araubide berezi erraztua ondorengo jarduerei edo jarduera sektoreei aplikatuko zaizkie:
	JEZ
	JARDUERA EKONOMIKOA

	0 atala
	Abeltzaintza independentea.

	-
	Aziendak hazi, zaindu eta gizentzeko zerbitzuak.

	-
	Nekazariek edo abeltzainek egindako bestelako lan, zerbitzu eta jarduera osagarriak, betiere balio erantsiaren gaineko zergaren nekazaritza, abeltzaintza eta arrantzari dagokien araubide berezitik kanpo baldin badaude.

	-
	Oihangintzako jardueren titularrek egindako bestelako lan, zerbitzu eta jarduera osagarriak, betiere balio erantsiaren gaineko zergaren nekazaritza, abeltzaintza eta arrantzari dagokien araubide berezitik kanpo baldin badaude.

	-
	Apartzeria araubideko nekazaritzako jardueretan, lagatzaileari dagozkion aprobetxamenduak.

	-
	Apartzeria araubideko oihangintzako jardueretan, lagatzaileari dagozkion aprobetxamenduak.

	-
	Produktu naturalak eta landare edo animalietatik heldu direnak eraldatu, elaboratu edo manufakturatzeko prozesuak, jarduera ekonomikoen gaineko zergaren tarifetan industria jarduerei dagokien epigrafe batean inskribatzea eskatzen badute eta produktu natural horiek zuzenean lortzen diren ustiategien titularrek eginak badira.

	642.1, 2 eta 3
	Txikizkako harakinek urdaitegiko gaiak prestatzea.

	642.5
	642.5 epigrafean oilaskoak erretzeagatik matrikulaturiko txikizkako saltzaileak.

	644.1
	Ogiaren, pastelen, gozogintzako gaien eta antzekoen, esnearen eta esnekien txikizkako merkataritza.

	644.2
	Ogi, ogi berezi eta opilen saltokiak.

	644.3
	Pastel, opil eta gozokigintzako gaien txikizkako merkataritza.

	644.6
	Ore frijituen, estalkiak edo betegarriak izan ala ez, patata frijituen, zizka-mizken, fruitu lehorren, gozokien, txokolatekien eta edari freskagarrien txikizkako merkataritza.

	647.1, 2 eta 3
652.2 eta 3
eta 662.2
	647.1, 2 eta 3, 652.2 eta 3 eta 662.2 epigrafeetan matrikulaturiko txikizkako merkatariak loteriak merkaturatzeko zerbitzuagatik.

	653.2
	Bere jarduerako artikuluen konponketa, 653.2 epigrafean matrikulaturiko txikizkako merkatariek egina.

	653.4 eta 5
	Eraikuntzako materialen, saneamenduko gai eta altzarien, ateen, leihoen, pertsianen eta abarren txikizkako merkataritza.

	654.2
	Lurreko ibilgailuetarako osagarrien eta ordezko piezen txikizkako merkataritza.

	654.5
	Edonolako makinen txikizkako merkataritza (etxetresnak, bulegokoak, medikoak, ortopedikoak, optikoak eta fotografikoak izan ezik).

	654.6
	Mota guztietako ibilgailuetarako gurpil-estalki, banda edo bandajeen eta aire ganberen txikizkako merkataritza, aipatu artikuluen handizkako merkataritza izan ezik.

	659.3
	Txikizkako saltzaileak, 659.3 epigrafean matrikulatuta daudenak, negatiboak eta inpresionaturiko bestelako material fotografikoa bildu, hirugarrenen laborategian prozesatu eta kopiak nahiz handipenak dagokionari entregatzeagatik.

	659.4
	659.4 epigrafean matrikulaturiko txikizkako saltzaileak garraio publikoaren txartelak, telefono txartelak, antzekoak eta loteria merkaturatzeagatik.

	663.1
	Merkataritzako establezimendu iraunkorretik kanpo egindako txikizkako merkataritza, ore frijituen (estalkiak edo betegarriak izan ala ez), patata frijituen, zizka-mizken, fruitu lehorren, goxokien, txokolatekien eta edari freskagarrien merkataritzan bakarrik aritzen direlarik eta instalazioan edo ibilgailuan berean txurrogintzako gaiak, patata frijituak eta gaztainak prestatzeko ahalmena dutelarik.

	671.4
	Bi sardexkako jatetxeak.

	671.5
	Sardexka bateko jatetxeak.

	672.1, 2 eta 3
	Kafetegiak.

	673
	Kafetegi eta ostatuetako zerbitzuak.

	675
	Merkatuetan edo azoketan eta bide publikoan edo lorategietan (aire zabalean) kokaturiko kiosko, kutxa, txosna edo antzeko beste lokaletako zerbitzuak.

	676
	Txokolate-denda, izozki-denda eta hortxata-dendetako zerbitzuak.

	681
	Izar bateko edo biko hoteletako ostatu zerbitzua.

	682
	Hostal eta ostatu-etxeetan ostatatzeko zerbitzua.

	683
	Landetxeetan ostatatzeko zerbitzua.

	691.1
	Etxetresna elektrikoen konponketa.

	691.2
	Automobilen, bizikleten eta beste ibilgailu batzuen konponketa.

	691.9
	Oinetakoen konponketa.

	691.9
	B.l.s.g.ko beste kontsumogai batzuk konpontzea (oinetakoen konponketa eta artelanen, altzarien, antigoalekoen eta musika tresnen zaharberritzea izan ezik).

	692
	Industrietako makinen konponketa.

	699
	B.l.s.g.ko beste konponketa batzuk

	721.1 eta 3
	Hirietako garraio kolektiboa eta bidaiariak errepidez garraiatzea.

	721.2
	Autotaxi bidezko garraioa.

	722
	Salgaiak errepidez garraiatzea.

	751.5
	Ibilgailuak olioztatzea eta garbitzea.

	757
	Etxe-aldairetako zerbitzuak.

	849.5
	Mezuen eta mandatuen garraioa, jarduera hori bakar-bakarrik norberaren garraiobideekin egiten denean. 

	933.1
	Lurreko eta uretako ibilgailuak, ibilgailu aeronautikoak eta abar gidatzen irakastea

	967.2
	Kiroletan trebatzeko eskolak eta zerbitzuak.

	971.1
	Egindako arropak eta etxerako jantzi eta gai erabiliak tindatu, lehorrean garbitu, garbitu eta lisatzea.

	972.1
	Emakume eta gizonendako ile-apaindegi zerbitzuak.

	972.2
	Edergintzako areto eta institutuak eta estetikako kabineteak.

	973.3
	Dokumentuak fotokopiagailuekin kopiatzeko zerbitzuak.


2. Jarduera bakoitzean zein eragiketa ekonomiko sartzen diren zehazteko, jarduera ekonomikoen gaineko zergaren arauak hartuko dira aintzat.
Halaber, jarduera bakoitzean sartutzat hartuko dira espresuki foru agindu honen I. eta II. eranskinetan sartzen diren eragiketa ekonomikoak, betiere jarduera nagusiaren osagarri gisa egiten badira. Jarduera osagarritzat joko dira baldin eta haien guztien diru-sarreren bolumena, 3.1 artikuluan ezarritakoaren arabera kalkulatua, ez bada jarduera nagusiaren diru-sarreren bolumenaren %40 baino handiagoa.
3. Garraio publikorako txartelen merkaturatze zerbitzua emateak ez du ekarriko subjektu pasiboak pertsona fisikoen errentaren gaineko zergaren zenbatespen objektiboaren araubidetik eta balio erantsiaren gaineko zergaren araubide erraztu berezitik salbuestea, betiere zerbitzu emate hori jarduera nagusiaren osagarri gisa egiten bada.
Balio erantsiaren gaineko zergaren araubide erraztua aplikatzearen ondorioetarako, zerbitzu emate hori ez da jarduera bakoitzean sartutzat hartuko, baldin eta foru agindu honen II.II. eranskinean hala adierazita baldin badago berariaz.
2. artikulua. Zenbatespen objektiboaren araubidean sarturiko jarduerak.
1. Pertsona fisikoen errentaren gaineko zergaren zenbatespen objektiboaren araubidea, aurreko artikuluan agertzen diren jarduerei aplikatzeaz gain, ondorengo hauei ere aplikatuko zaie: balio erantsiaren gaineko zergaren nekazaritza, abeltzaintza eta arrantzako araubide berezia edo baliokidetasun errekargua aplikagarri zaien jarduerak, ondokoak alegia:
	JEZ
	JARDUERA EKONOMIKOA

	-
	Balio erantsiaren gaineko zergaren nekazaritza, abeltzaintza eta arrantzako araubide berezian sarturik egon daitezkeen nekazaritza nahiz abeltzaintzako jarduerak.

	-
	Balio erantsiaren gaineko zergaren nekazaritza, abeltzaintza eta arrantzako araubide berezian sarturik egon daitekeen oihangintzako jarduera.

	641
	Fruta, barazki eta tuberkuluen txikizkako merkataritza.

	642.1, 2, 3 eta 4.
	Haragien eta haragi hondarkien eta haragi produktu eta produktu eratorri prestatuen txikizkako merkataritza, barruki-dendak izan ezik.

	642.5
	Arrautzen, hegaztien, haztegiko untxien, ehizakien eta horien eratorrien txikizkako merkataritza.

	642.6
	Barruki-dendetan gizentzeko animalietatik ateratako barruki eta hondarki fresko eta izoztuen txikizkako merkataritza.

	643.1 eta 2
	Arrainen, arrantzako beste produktu batzuen, akuikulturako gaien eta barraskiloen txikizkako merkataritza.

	644.1
	Ogiaren, pastelen, gozogintzako gaien eta antzekoen, esnearen eta esnekien txikizkako merkataritza.

	644.2
	Ogi, ogi berezi eta opilen saltokiak.

	644.3
	Pastel, opil eta gozokigintzako gaien txikizkako merkataritza.

	644.6
	Ore frijituen, estalkiak edo betegarriak izan ala ez, patata frijituen, zizka-mizken, fruitu lehorren, gozokien, txokolatekien eta edari freskagarrien txikizkako merkataritza.

	647.1
	Edonolako elikagai eta edarien txikizkako merkataritza, saltzailea duen establezimendu batean.

	647.2 eta 3
	Edozein elikagai eta edariren txikizkako merkataritza, autozerbitzuan edo araubide mistoan, 400 metro koadrotik beherako saltokia duen establezimendu batean.

	651.1
	Ehunkien, etxerako jantzien, tapiz eta antzekoen eta tapizeriako gaien txikizkako merkataritza.

	651.2
	Edonolako jantzi eta apaingarrien txikizkako merkataritza.

	651.3 eta 5
	Arropa zuriko eta kortseteriako gaien eta jantzi berezien txikizkako merkataritza.

	651.4
	Mertzeriako eta fardelgintzako gaien txikizkako merkataritza.

	651.6
	Oinetakoen, larrukien edo larru imitazioen edo horien ordezko produktuen, gerrikoen, zorroen, poltsen, maleten eta edonolako bidaiagaien txikizkako merkataritza.

	652.2 eta 3
	Drogeriako, lurringintzako, kosmetikako eta garbiketako produktuen, pinturen, bernizen, disolbatzaileen, paperen eta apainketarako beste produktu batzuen eta produktu kimikoen eta norberaren higiene eta garbiketarako gaien txikizkako merkataritza.

	653.1
	Altzarien txikizkako merkataritza (bulegoetakoak izan ezik).

	653.2
	Material eta tresna elektrikoen, elektronikoen, etxetresnen eta argindarra ez den beste energiaren batekin ibiltzen diren etxerako beste tresna batzuen eta sukalderako altzarien txikizkako merkataritza.

	653.3
	Sukaldeko gaien, burdindegiko gaien, apaingarrien, oparien edo erakartzeko gaien (imitaziozko bitxiak eta etxetresna txikiak barne) txikizkako merkataritza.

	653.9
	B.l.s.g.ko beste gai batzuen, etxea janztekoen, txikizkako merkataritza

	659.2
	Bulegoko altzarien eta bulegoko makina eta ekipoen txikizkako merkataritza.

	659.3
	Aparatu eta tresna mediko, ortopediko, optiko eta fotografikoen txikizkako merkataritza.

	659.4
	Liburuen, egunkarien, papergintza eta idaztegiko gaien eta marrazketako eta arte ederretako gaien txikizkako merkataritza, eremu publikoan kokaturiko kioskoetakoa izan ezik.

	659.4
	Eremu publikoan kokaturiko kioskoetan, egunkarien, aldizkarien eta liburuen txikizkako merkataritza.

	659.6
	Jostailuen, kirol gaien, kirol jantzien, kirol oinetakoen, kirol kapeluen, armen, kartutxoen eta suzirien txikizkako merkataritza.

	659.7
	Hazien, ongarrien, loreen eta landareen eta animalia txikien txikizkako merkataritza.

	662.2
	Edonolako gaien txikizkako merkataritza, elikagaiak eta edariak barne, 661 multzoan eta 662.1 epigrafean zehazten ez diren merkataritzako establezimenduetan. 

	663.1
	Elikagaien txikizkako merkataritza, edariak eta izozkiak barne, merkataritzako establezimendu iraunkor batetik kanpo.

	663.2
	Ehunkien eta jantzien txikizkako merkataritza, merkataritzako establezimendu iraunkor batetik kanpo.

	663.3
	Oinetakoen, larrukien eta larruzko artikuluen txikizkako merkataritza, merkataritzako establezimendu iraunkor batetik kanpo.

	663.4
	Drogeriako eta kosmetikako artikuluen eta produktu kimikoen txikizkako merkataritza, merkataritzako establezimendu iraunkor batetik kanpo.

	663.9
	B.l.s.g.ko beste salgai batzuen txikizkako merkataritza, merkataritzako establezimendu iraunkor batetik kanpo, balio erantsiaren gaineko zergaren baliokidetasun errekarguaren araubide berezia aplikatu ezin zaien artikulu edo produktuena izan ezik.


2. Jarduera bakoitzean zein eragiketa ekonomiko sartzen diren zehazteko, jarduera ekonomikoen gaineko zergaren arauak hartuko dira aintzat.
Halaber, jarduera bakoitzean sartutzat hartuko dira espresuki foru agindu honen I. eta II. eranskinetan sartzen diren eragiketa ekonomikoak, betiere jarduera nagusiaren osagarri gisa egiten badira. Jarduera osagarritzat joko dira baldin eta haien guztien diru-sarreren bolumena, 3.1 artikuluan ezarritakoaren arabera kalkulatua, ez bada jarduera nagusiaren diru-sarreren bolumenaren %40 baino handiagoa.
3. Garraio publikorako txartelen merkaturatze zerbitzua emateak ez du ekarriko subjektu pasiboak pertsona fisikoen errentaren gaineko zergaren zenbatespen objektiboaren araubidetik salbuestea, betiere zerbitzu emate hori jarduera nagusiaren jarduera osagarri gisa egiten bada.
3. artikulua. Salbuespenak.
1. Foru agindu honen aurreko bi artikuluetan xedaturikoa salbu, pertsona fisikoen errentaren gaineko zergaren zenbatespen objektiboaren araubidea eta balio erantsiaren gaineko zergaren araubide berezi erraztua ez zaizkie aplikatuko ondorengo magnitudeak gainditzen dituzten jarduerei edo jarduera sektoreei:
1. Diru-sarreren bolumenaren araberako neurria:
a) 300.000 euro, osotara, ondoko jardueretan:
- Abeltzaintza independentea.
- Aziendak hazi, zaindu eta gizentzeko zerbitzuak
- Nekazariek eta abeltzainek egindako bestelako lan, zerbitzu eta jarduera osagarriak, betiere balio erantsiaren gaineko zergaren nekazaritza, abeltzaintza eta arrantzako araubide berezitik kanpo baldin badaude.
- Oihangintzako jardueren titularrek egindako bestelako lan, zerbitzu eta jarduera osagarriak, betiere balio erantsiaren gaineko zergaren nekazaritza, abeltzaintza eta arrantzako araubide berezitik kanpo baldin badaude.
- Apartzeria araubideko nekazaritzako jardueretan, lagatzaileari dagozkion aprobetxamenduak.
- Apartzeria araubideko oihangintzako jardueretan, lagatzaileari dagozkion aprobetxamenduak.
- Produktu naturalak eta landare edo animalietatik heldu direnak eraldatu, elaboratu edo manufakturatzeko prozesuak, jarduera ekonomikoen gaineko zergaren tarifetan industria jarduerei dagokien epigrafe batean inskribatzea eskatzen badute eta produktu natural horiek zuzenean lortzen diren ustiategien titularrek eginak badira
- Balio erantsiaren gaineko zergaren nekazaritza, abeltzaintza eta arrantzako araubide berezian sar daitekeen nekazaritza nahiz abeltzaintzako jarduera
- Balio erantsiaren gaineko zergaren nekazaritza, abeltzaintza eta arrantzako araubide berezian sar daitekeen oihangintzako jarduera.
b) 150.000 euro, osotara, gainerako jardueretan.
2016. urteari dagokion negozio-zifraren zenbateko garbia hartuko da diru-sarreren bolumentzat. Urte horretan hasi bada jarduera, negozio-zifraren zenbateko garbia urte osora proiektatuko da.
Zenbatespen objektiboaren araubidea eta araubide berezi erraztua jardueraren lehendabiziko urtean aplikatuko dira, salbu eta 2. edo 3. magnitudeak gainditzen badira hasieran, edo araubide horiei uko egiten bazaie.
Negozio zifraren zenbateko garbia zehazteko, subjektu pasiboaren ohiko jarduerei dagozkien produktuak saltzetik eta zerbitzuak ematetik heldu diren zenbatekoak kontatuko dira, hobariak eta saldutakoaren gaineko beste murrizketak kenduta, eta horrekin batera balio erantsiaren gaineko zergaren zenbatekoa eta negozio zifra horrekin zerikusi zuzena duten beste zergen zenbatekoa.
Diru-sarreren bolumenaren tamaina konputatzeko, kontuan hartuko dira subjektu pasiboak eginiko enpresa jarduerei dagozkien eragiketak ez ezik ezkontideak, ondorengo ahaideek eta aurreko ahaideek egindakoei dagozkienak ere, bai eta aurreko horietako edozein partaide den errenta-egozpenaren araubideko entitateek egindakoak ere, eta subjektu pasiboari Sozietateen gaineko Zergari buruzko 24/1996 Foru Legearen 28. ezarritako moduan lotutako entitateak egindakoak, inguruabar hauek batera gertatzen badira:
a’) Enpresa jarduera berdinak edo berdintsuak egitea. Berdintzat edo berdintsutzat joko dira jarduera ekonomikoen gaineko zergaren ondorioetarako multzo berean sailkaturik daudenak.
b’) Jarduera horien zuzendaritza bateratua izatea, giza edo gauza baliabideak partekatuz.
Errenta-egozpenaren araubidea duten entitateak izanez gero, kontuan hartu behar dira, entitateak berak egozpenaren araubidean egindako enpresa jardueretako eragiketez gain, baita haren bazkide, oinordeko, erkide edo partaideek egindakoak ere, eta horien ezkontide, ondorengo eta aurrekoek egindakoak; baita errenta-egozpenaren araubidea duten beste entitate batzuek eginak ere, aurreko pertsona horietako edozeinek parte hartzen badu.
2. Enplegatuen araberako neurria: 3 enplegatu.
Muga hau foru agindu honen 1. eta 2. artikuluetan dauden jardueretako bakoitzean aplikatuko da, salbu eta 1. atal honen 1. magnitudeko a) letran eta 3. magnitudean adierazitakoak.
Enplegatuen multzo horretan soldatakoak baizik ez dira sartuko, II. III. eranskineko definizio bateratuetan azaltzen den bezala.
Artikulu honetan aipatzen diren enplegatuen kopurua zehaztuko da, aurreko urteko jarduera burutu den aldiari dagokion batez besteko ponderatuaren arabera.
Batez besteko ponderatua zehaztu ahal izateko, bakar-bakarrik ondoko arau hauek aplikatuko dira:
- Aurreko urtean jarduera burutu den aldian lan egindako ordu kopurua bakarrik hartuko da kontuan.
- Soldatako langiletzat hartuko da behar den lan hitzarmenean langile bakoitzarendako ezarritako orduak edo, horrelakorik izan ezean, urtean 1.800 ordu lan egiten duena. Urteko orduen kopurua txikiagoa edo handiagoa bada, soldatako langileen kopurua aterako da urtean egiazki lan egindako ordu kopuruaren eta lan hitzarmenean finkaturiko ordu kopuruaren arteko proportzioan, eta horrelakorik izan ezean, 1.800.
Jarduera burutzen den lehen urtean, horren hasieran dagoen enplegatuen kopurua hartuko da kontuan.
3. Ibilgailuen kopuruaren araberako neurria: ibilgailu bat aurreko urteko edozein egunetan.
Muga hori jarduera hauetan guztietan aplikatuko da:
- Hirietako garraio kolektiboa eta bidaiariak errepidez garraiatzea.
- Autotaxi bidezko garraioa.
- Salgaiak errepidez garraiatzea
- Etxe-aldairetako zerbitzuak.
- Mezulari eta mandatari zerbitzuak.
Jarduera burutzen den lehen urtean, horren hasieran dagoen ibilgailuen kopurua hartuko da kontuan.
2. Aurreko 1. atalean aurreikusitako diru-sarreren bolumenaren muga edo neurrietakoren bat gaindituz gero, subjektu pasiboa pertsona fisikoen errentaren gaineko zergaren zenbatespen objektiboaren araubidetik kanpo geldituko da hurrengo urtetik bertatik hasita. Araubide horretatik kanpo gelditzeak zuzeneko zenbatespeneko araubidearen modalitate erraztuaren aplikazio esparruan sartzea ekarriko du, pertsona fisikoen errentaren gaineko zergaren Erregelamenduaren 28.1 artikuluan aurreikusitako moduan. Era berean, balio erantsiaren gaineko zergan araubide berezi erraztutik kanpo gelditzea ekarriko du, eta arautegian ezarritakoaren arabera dagokion araubidea aplikatuko zaio.
Aurreko ataleko 1. magnitudeko b) letran ezarritako muga gainditzen ez bada ere, kanpo geldituko da, II. eranskineko jarduerak garatzean, subjektu pasiboaren etekin osoen %75aren baino gehiagoren hartzaileak ezkontidea, ondorengo ahaideak, aurreko ahaideak, horietako edozein partaide duten errenta-egozpenaren araubideko entitateak edo 24/1996 Foru Legearen 28. artikuluaren arabera lotutako entitateak direnean, etekin horiei dagozkien eragiketetan faktura egitera behartuta egonik, fakturazio betebeharrak arautzen dituen Erregelamenduaren (apirilaren 10eko 23/2013 Foru Dekretuak onetsia) 2.2.a) artikuluan ezarritakoaren arabera.
Aurreko lerroaldean ezarritakoa ez zaie kooperatibetako bazkideei aplikatuko, entitatearekin duten lotura haien kontseilari edo administratzaile izatea denean, edo kooperatibako kontseilariaren edo administratzailearen ezkontideak edo ahaideak direnean, lerro zuzenean edo albotik, hirugarren maila arteko odol edo ezkontza bidezko ahaidetasuna medio.
3. Zenbatespen objektiboaren araubidea, halaber, ez zaie aplikatuko osorik edo hein batean Espainiatik kanpo gauzatzen diren enpresa jarduerei ere.
Horren haritik, ondoko jarduera hauek Espainia barnean gauzatzen direla ulertuko da: hiri garraio kolektiboa eta errepideko bidaiarien garraioa, autotaxi bidezko garraioa, errepideko salgaien garraioa, etxe-aldairetako zerbitzuak eta mezulari eta mandatuen zerbitzuak.
4. artikulua. Ikur, modulu eta indize zuzentzaileak onestea.
Pertsona fisikoen errentaren gaineko zergaren zenbatespen objektiboko araubideari dagozkion ikur, indize edo moduluak onesten dira, bai eta balio erantsiaren gaineko zergaren araubide berezi erraztuaren modulu eta indize zuzentzaileak ere, 2017. urtean aplikatzekoak izanen direnak, aurreko artikuluetan jasotako jardueretan edo sektoreetan.
Aipatu ikur, indize edo moduluak eta modulu eta indize zuzentzaileak eta horiek aplikatzeko jarraibideak foru agindu honen I., II. eta III. eranskinetan daude.
5. artikulua. Uko egiteak eta atzera egiteak.
1. Araubide berezi erraztua eta nekazaritza, abeltzaintza eta arrantzaren araubide berezia aplikatzeari 2017. urterako uko egitea eta ekitaldi horretan ondorioak izan beharreko uko horren errebokatzea egin ahalko dira foru agindu hau Nafarroako Aldizkari Ofizialean argitaratu eta biharamunetik hasita 2017. urteko martxoaren 31ra arte.
Dena dela, balio erantsiaren gaineko zergaren Erregelamenduaren 22.1. artikuluko laugarren lerroaldeari jarraikiz, uko egin duela ulertuko da, araubide orokorra aplikatuz ondorioak sortuko dituen urte naturalaren lehen hiruhilekoari dagokion aitorpen-likidazioa epearen barruan aurkezten bada. Halaber, jardueraren hasieraren kasuan, uko egin duela ulertuko da, jarduera hasi ondoren subjektu pasiboak aurkeztu behar duen lehen aitorpena epearen barruan aurkezten badu, araubide orokorra aplikatuz.
2. Zenbatespen objektiboaren araubidea aplikatzeari 2017. urterako uko egitea eta ekitaldi horretan ondorioak izan beharreko uko horren errebokatzea egin ahalko dira foru agindu hau Nafarroako Aldizkari Ofizialean argitaratu eta biharamunetik hasita 2017. urteko martxoaren 31ra arte. Enpresa jarduerak 2017an hasten dituzten subjektu pasiboak izatera, zenbatespen objektiboaren araubideari uko egindakotzat ere joko da baldin eta Pertsona fisikoen errentaren gaineko zergaren Erregelamenduaren 92.hiru artikuluan ezarritako moduan egiten bada jardueraren ekitaldiko lehen hiruhilekoari dagokion ordainketa zatitua, erregelamenduz ezarritako epean, zenbatespen zuzeneko araubideari jarraituz kalkulatuta. 
3. Balio erantsiaren gaineko zergaren Erregelamenduaren 22.1. artikuluko laugarren lerroaldean aurreikusitakoa kenduta, ukoak eta atzera egiteak Ekonomia eta Ogasun Departamentuak horretarako onetsiko duen F-65 eredua betez eginen dira.
XEDAPEN GEHIGARRIAK
Lehenengoa. "Soldatako langileak" izeneko moduluaren kalkulua 2017. urtean, pertsona fisikoen errentaren gaineko zergaren zenbatespen objektiboaren araubidean.
Pertsona fisikoen errentaren gaineko zergaren zenbatespen objektiboaren araubidean etekin garbia zehaztearen ondorioetarako bakar-bakarrik, 2017. urtean "soldatako langileak" moduluan igoerarik izan bada 2016ko moduluarekin alderatuta, alde positibo horri zero koefizientea aplikatuko zaio, eta ez foru agindu honen II. eranskineko III. atalean ezarritakoa (eranskin honetako ikur, indize eta moduluak pertsona fisikoen errentaren gaineko zergan eta balio erantsiaren gaineko zergan aplikatzeko definizio bateratuak), hots, 0,6.
"Soldatako langileak" moduluaren gainerako unitateei II. eranskineko III. atalean ezarritako tarteen arabera dagozkien koefizienteak aplikatuko zaizkie.
BIGARRENA. 2017. urtean enpresa jarduera batean hasten diren subjektu pasiboei aplikatu beharreko ohiz kanpoko zerga neurriak.
1. 2017an enpresetan hasten diren subjektu pasiboek, etekin garbia, foru agindu honen III. eranskinaren 1. atalean ezarritako murrizketa portzentajeen ordez (pertsona fisikoen errentaren gaineko zerga), pertsona fisikoen errentaren gaineko zergaren zenbatespen objektiboko araubidearen bidez zehazten badute, jarduera hasten deneko ekitaldian eta hurrengoan %60 eta %30 murriztuko dute, hurrenez hurren, ikur, indize edo moduluen eta indize zuzentzaileen ondoriozko etekin garbia.
2. %33ko desgaitasuna edo handiagoa duten subjektu pasibo desgaituak direnean, %70eko murrizketa eginen da jarduera hasierari dagokion zergaldian eta hurrengoan, aurreko atalean adierazitako kasu eta inguruabar beretan.
HIRUGARRENA. Nekazaritzako Politika Bateratuaren ordainketa bakarreko araubidetik desakoplatutako laguntzak, aurreko urteei egokitu eta 2017ko urtarrilaren 1etik aurrera jasotzekoak direnak.
Berdin tratatuko dira Nekazaritzako Politika Bateratuaren ordainketa bakarreko araubidetik desakoplatutako laguntzak (aurreko urteei egokitu eta 2017ko urtarrilaren 1etik aurrera jasotzekoak direnak) eta desakoplatutako laguntza zuzen berriak (oinarrizko ordainketa, klimarako eta ingurumenerako onuragarriak diren nekazaritzako jardunbideetarako ordainketa, nekazari gazteendako ordainketa, eta, kasua bada, nekazari txikien araubide erraztuaren ordainketa), I. eranskineko urteko etekina zehazteko jarraibideen 1. atalean zehaztutako eskalaren ondoriozko etekin indizea aplikatzeko ondorioetarako.
LAUGARRENA. Nekazaritzako Politika Bateratutik desakoplatutako laguntzak, 2016an jasotakoak.
Nekazaritzako Politika Bateratutik desakoplatutako eta 2016an jasotako laguntzetan (oinarrizko ordainketa, klimarako eta ingurumenerako onuragarriak diren nekazaritzako jardunbideetarako ordainketa, nekazari gazteendako ordainketa, eta, kasua bada, nekazari txikien araubide erraztuaren ordainketa), I. eranskineko urteko etekina zehazteko jarraibideen 1. atalean zehaztutako eskalaren ondoriozko etekin indizea aplikatuko da. 
BOSGARRENA. Urtarrilaren 23ko 8/2016 Foru Aginduaren I. eta II. eranskinetan jasotzen diren jardueretan, etekin garbiaren indizea murriztea 2016. urterako, etekina pertsona fisikoen errentaren gaineko zergaren zenbatespen objektiboaren metodoaren bidez kalkulatzen denean.
Urtarrilaren 23ko 11/2015 Foru Aginduaren I. eta II. eranskinetan jasotzen diren jarduera ekonomiko guztiei, 2015. ekitaldiko etekin garbia pertsona fisikoen errentaren gaineko zergaren zenbatespen objektiboaren araubidean zehazten baldin badute, %5eko murriztapena eginen zaie etekin horretan.
Ogasuneko eta Finantza Politikako kontseilaria

